Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2009 оны 11 дүгээр сарын 09-ний өдөр (Даваа гараг)-ийн хуралдаан 15 цаг 30 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 20 гишүүн ирж, 95.2 хувийн ирцтэй байв. Үүнд: 


Чөлөөтэй: Э.Бат-Үүл.


Монгол Улсын Засгийн газрын бүтэц, бүрэлдэхүүний тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Монгол Улсын Ерөнхий сайд С.Батболд, Монгол Улсын Тэргүүн шадар сайд Н.Алтанхуяг, Шадар сайд М.Энхболд, УИХ-ын Тамгын газрын Эрх зүй, хууль тогтоомжийн хэлтсийн ахлах зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.

Засгийн газрын бүтэц, бүрэлдэхүүний тухай танилцуулгыг Монгол Улсын Ерөнхий сайд С.Батболд танилцуулав.

Танилцуулгатай холбогдуулан УИХ-ын гишүүн Ц.Батбаяр, Д.Энхбат нарын асуусан асуултад УИХ-ын дарга Д.Дэмбэрэл, Монгол Улсын Ерөнхий сайд С.Батболд нар хариулж, тайлбар хийв.

Хэлэлцэх эсэх асуудалтай холбогдуулан УИХ-ын гишүүн Ж.Сүхбаатар санал хэлэв.

Ө.Энхтүвшин: -Монгол Улсын Засгийн газрын бүтэц, бүрэлдэхүүний тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү. 

Зөвшөөрсөн

Татгалзсан

  -

Бүгд

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ө.Энхтүвшин УИХ-ын чуулганы нэгдсэн хуралдаанд танилцуулахаар тогтов.

Хуралдаан 15 цаг 45 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА  Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ Д.ЭНЭБИШ
УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ ТӨРИЙН
БАЙГУУЛАЛТЫН БАЙНГЫН ХОРООНЫ 11 ДҮГЭЭР САРЫН
09-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 30 минутад эхлэв.

Ө.Энхтүвшин: -Та бүхнийхээ амрыг эрье. Төрийн байгуулалтын байнгын хорооны хуралдааны ирц 75.0 хувьтай байна. Хурлаа нээе. Төрийн байгуулалтын байнгын хорооны хурлаар хэлэлцэхээр 1 асуудлыг оруулж байна. Энэ бол Засгийн газрын бүтэц, бүрэлдэхүүний тухай байгаа. Хэлэлцэх асуудлаа батлах уу. Өөр санал алга байна. Хэлэлцэх асуудлаа баталлаа. 

Засгийн газрын бүтэц бүрэлдэхүүний тухай танилцуулгыг Монгол Улсын Ерөнхий сайд Батболд хийнэ. 

С.Батболд: -Баярлалаа. Байнгын хорооны эрхэм гишүүдийн энэ өдрийн амар амгаланг айлтгая.

Монгол Улсын үндсэн хуулийн 39 дүгээр зүйлийн 2 дахь хэсэгт Монгол Улсын Ерөнхий сайд, Засгийн газрын бүтэц бүрэлдэхүүн, түүнд өөрчлөлт оруулах саналаа Ерөнхийлөгчтэй зөвшилцөн, Улсын Их Хуралд өргөн мэдүүлнэ гэж заасан байдаг. Мөн түүнчлэн Монгол Улсын Ерөнхий сайдыг томилох тухай УИХ-ын 2009 оны 68 дугаар тогтоолын 2 дугаар зүйлд Засгийн газрын бүтэц бүрэлдэхүүний тухай саналаа Монгол Улсын Үндсэн хууль болон холбогдох хуулийн дагуу шийдвэрлүүлэхийг Монгол Улсын Ерөнхий сайдад даалгасан.

Ингээд Ерөнхийлөгчтэй зөвшилцөж, үүний дагуу Монгол Улсын Ерөнхий сайдын хувьд Засгийн газрын 2008-2012 оны үйл ажиллагааны хөтөлбөрт дэвшүүлсэн зорилтуудыг үргэлжлүүлэн хэрэгжүүлэх зорилгоор 2008 оны 9 дүгээр сарын 17-ны өдрийн хуулиар баталсан Засгийн газрын одоогийн бүтэц, бүрэлдэхүүнд өөрчлөлт оруулахгүй, үргэлжүүлэн ажиллах саналаа Монгол Улсын Үндсэн хуулийн 39 дүгээр зүйлийн 2 дахь хэсэг, Засгийн газрын тухай хуулийн 23 дугаар зүйлийн 1 дэх хэсгийн 1-д заасны дагуу Монгол Улсын Ерөнхийлөгчтэй зөвшилцсөний үндсэн дээр УИХ-д өргөн мэдүүлж байна.

Асуудлыг хэлэлцэн зохих журмын дагуу шийдвэрлэж өгнө үү.

Ө.Энхтүвшин: -Ерөнхий сайдад баярлалаа. Одоо хуулийн дагуу асуулт тавьж болно. Батбаяр гишүүн байна, өөр гишүүн байна уу, алга байна. Энхбат гишүүн, Батбаяр гишүүнээр асуултаа тасалъя. Батбаяр гишүүн.

Ц.Батбаяр: -Би Ерөнхий сайдад намын бүлгийн хурал дээр хэлж байсан шүү дээ. Үндэсний хөгжлийн агентлагийг одоо яамны түвшинд аваачиж очиж болдоггүй юм уу. Энэ чинь үндсэндээ Монгол Улсын хөгжлийн цогц бодлого чинь Монгол Улсын хөгжлийн үндсэн бодлого боловсруулж байгаа газар чинь агентлаг байна, яамдуудын сайд нар маань хэзээ ч тэр дуудахад юм уу, ямар нэгэн үүрэг даалгавар өгөхөд тэр түвшинд ажилладаггүй шүү дээ. Тийм учраас энэ тал дээр ямар бүтэцтэй оруулж өгөөч ээ гэдэг асуудлыг би ярьж байсан юм. Энэ дээр яасан бэ гэсэн асуулт байна.

С.Батболд: -Баярлалаа. Батбаяр гишүүний асуултанд хариулъя. Ер нь Монгол Улсын хөгжлийн асуудал дээр анхаарал тавих ёстой. Энэний зохицуулалт илүү сайн байх ёстой, энэ Хөгжил шинэтгэлийн хорооны үүрэг функцийг нэмэгдүүлэх ёстой гэдэг энэ саналыг бол бүлгийн хурал дээр яригдсан. Ер нь бид энэ асуудал дээр цаашдаа анхаарал тавих ёстой гэдэг дээр санал нэг байна. Харин ямар хэлбэрээр явуулах вэ, яаж сайжруулах вэ гэдгийг бол одоо байгаа нөхцөлөөр нь, энэ бүтцээр нь ажиллуулахад ажлыг нь сайжруулах чиглэл дээр анхааруулах олон боломжууд байнаа гэдгийг бас нэлээд сайн ярьсан. Холбогдох агентлагийнхаа удирдлагууд, зөвлөхүүд, мөн Засгийн газрын зохих хүмүүстэйгээ. Яваандаа ач холбогдол, үүрэг функц нь өнөөгийнхөөсөө нэлээн биежээд, төлөвшөөд нэлээн яваад ирэх үед бид асуудлыг бас дахин авч үзэх, ялангуяа гишүүний хэлсэн саналаар үүрэг функцийг нь нэмэгдүүлэх асуудлыг ярихад бол болохгүй гэх газаргүй гэж ингэж үзэж байгаа.

Өнөөгийн түвшинд бол байгаа түвшинд нь ажлыг нь дэмжээд, бэхжүүлээд төлөвшүүлэх нь бол илүү оновчтой байна гэж ингэж үзэж байгаа юм.

Ө.Энхтүвшин: -Энхбат гишүүн.

Д.Энхбат: -Одоогийн Засгийн газрын бүрэлдэхүүн, бүтцийг хадгалах улс төрийн бодол байгааг бол мэдээж хэрэг ойлгож байна. Гэхдээ хууль эрх зүйн хувьд их сонин асуулт үүсээд байх юм. Одоо С.Баяр гэдэг хүн, манайх кабинетын зарчимтай, Ерөнхий сайд бол эрх мэдлийн 50 хувийг барьдаг жишээ нь сонгуульд. Гэтэл тэр хүн нь Баяр гэдэг хүнээс эрх мэдэл нь Монголын төрийн хариуцлага Батболд гэдэг хүн рүү шилжиж байхад Засгийн газарт ямар ч өөрчлөлт ороогүй байна гэсэн ерөнхий заалт орж байгаа байхгүй юу. Тэгэхээр миний асуулт бол ийм. Энэ бол энэ удаагийн хуулийн, үндсэн хуулийн, Засгийн газрын хуулийн зөрчилдөөнөөс болоод ингэж хийж байна уу, аль эсвэл Монголын хууль эрх зүйн ийм практик тогтох гэж байна. Өөрөөр хэлбэл Батболд Ерөнхий сайд 3 сарын дараа, 5 сарын дараа, 6 сарын дараа ингээд бас нэг хүнд албан тушаалаа өгч болно. Тэр нь дараагийн хүндээ гэх мэтчилэн 10, 20 хүнд дамжсан ч гэсэн Засгийн газар маань одоо хууль эрх зүйн үүднээс солигдоогүйд тооцоод явнаа гэж одоо хэлэх гээд байна шүү дээ.

Тэгэхээр энэ кабинетийн зарчимтайгаа айхтар зөрчилдөөд байх шиг харагдаад байх юм. Яахав өнөөдрийн улс төрийн тогтвортой байдлыг хадгалах үүднээс 2 намын мөрийн хөтөлбөрийг харахад ойлгож байна. Гэхдээ энэ дээр чинь улс төрийн зорилго, эрх зүйн асуудал хоёр чинь эрс зөрчихөөд байх шиг харагдаад байх юм. Тэгэхээр энэ маань практик болох хэрэг үү. Өөрөөр хэлбэл хэд хэдэн хүн ингээд солигдоод байхад бол Засгийн газар солигдоогүйд тооцоод л ингээд яваад байх уу. Бид нар бол тийм маягийн өвөрмөц засаглалын тогтолцоо руу орж байна уу.  Одоо энийг яаж тайлбарлаж байна гэж асуух гэсэн юм.

С.Батболд: -Ер нь бол Монгол Улсад үйлчилж байгаа өнөөдөр хуулиуд байгаа. Үндсэн хууль, мөн Засгийн газрын тухай хууль, өнөөдөр мөрдөж байгаа хууль дүрмийн хүрээнд л цаашид ч гэсэн тэр зарчмаараа л явна гэдэг нь ойлгомжтой. Тэр ч агуулгаар өнөөдөр асуудлыг оруулж байгаа. Асуудлыг оруулахдаа бол түрүүн бас өөрөө хэллээ. Нэг талаасаа бид хамтарсан Засгийн газар маань улс төрийн тоготвортой байдлыг хангахаас гадна улс орны хөгжлийн томоохон асуудлыг шийдвэрлэх ийм боломж нөхцөлийг илүү бүрдүүлж байна. Бидний өмнөө тавьсан гол зорилт бол. Энэ зорилтууд маань үйл ажиллагааны хөтөлбөртөө 2008-2012 оны хөтөлбөртөө тусгагдсан байна. Энэ дэвшүүлсэн зорилтуудыг эхлүүлсэн ажлууд байна. Энэ ажлуудыг үргэлжлүүлэн хэрэгжүүлэх ийм зорилго тавигдаж байна. Шинэ Ерөнхий сайд миний өмнө гэж ингэж одоо зорилгоо тавиад, энэ үндсэн дээр 2008 оны 9 дүгээр сарын 17-ны өдрийн хуулиар баталсан Засгийн газрын бүтцийг энэ бүтэц, бүрэлдэхүүнд өөрчлөлт оруулахгүйгээр дахин хэвээр нь байлгая гэдэг санал оруулж байгаа нь бол өнөөдөр мөрдөгдөж байгаа хууль дүрмийн хүрээнд Засгийн газраа оруулж байна гэсэн үг. Энэ дээр бол өөрчлөлт оруулж ер нь бол болно. Энд тэгэхдээ би өөрчлөлт оруулах шаардлагүй ээ, энэ бүтцээр явахад боломжтой гэж үзэж байгаа учраас би дахин оруулж байгаа гэсэн үг юм. Энэ утгаараа дахиж хэлэхэд энэ практик тогтож байгаа зүйл биш энэ үзэж байгаа өнөөдрийн зорилт, өнөөдрийн дэвшүүлж байгаа зорилго, өнөөдрийн ажиллаж байгаа энэ бүтэц маань бол шаардлагад нийцэж байна гэсэн ийм ойлголт бөгөөд, ийм эрх зүйн орчинд нийцүүлж ингэж оруулж байгаа юм.

Ө.Энхтүвшин: -Үүний өмнө 2009 оны, 7 хоногийн өмнө байх аа, УИХ-ын 68 дугаар тогтоол гарсан байгаа. Их Хурлын даргад сая асуусантай холбогдуулж нэмж хэлэх зүйл байгаа юу.

Д.Дэмбэрэл: -Энэ асуудал бас Үндсэн хууль болон хуулийнхаа дагуу л явж байна гэж ойлгож байна л даа. Засгийн газрын бүтцийн тухай гэхээр бидний 11 яам байгаа. Тэрнийгээ л бид нар бүтэц гэдэг. Тэр бүтцэнд чинь өөрчлөлт байхгүй шүү, Гадаад харилцааны яам Гадаад харилцааны яам гэдгээрээ л явна гэдэг утгаар энэ 11-ээ оруулж ирж байна гэж энэ бол Засгийн газрын бүтцийн асуудал. Бүрэлдүүний асуудал гэдэгт юу хамаарч байна вэ гэхээр Тэргүүн шадар сайдууд ингээд,тэр бол ингээд хамаарч байна. Өнөөдрийн хурал бол зөвхөн энэ хоёроо, бүтэц, бүрэлдэхүүн хоёрынхоо асуудлыг шийдье гэж. 

Чуулганаар бол бид нар энэ асуудлыг бол 2009 оны 9 дүгээр сарын 17-ны өдөр баталсан УИХ-ын хуулиудын дагуу бүтэц, бүрэлдэхүүнээрээ бид  ажиллая гэдгээ оруулж байгаа юм байна. Энийг нь бид нар УИХ бол одоо хуулиас гадуур юм уу, хууль зөрчих гэж ингэж хэлэх үндэс байхгүй. Ерөнхий сайдын бүрэн эрхийн хүрээнд асуудлаа тавьлаа. Бид асуудлыг нь шийдэж өгөх байх гэж найдаж байна. Харин сайдуудын тухай асуудлыг энэнтэй ярьж байгаа бол тэр энэ бүтэц, бүрэлдэхүүнээрээ баталсны дараа тэр дахиж яригддаг асуудал бий. Тэр бол жич одоо яригдана. Ийм учраас ямар нэгэн хуулийн зөрчил бол одоогоор энд харагдахгүй байгаа. Бид Үндсэн хууль болон хуулийн дагуу Ерөнхий сайдын бүрэн эрхийнхээ дагуу тавьж байгаа асуудлыг л шийдэх гэж байна.

Ө.Энхтүвшин: -Ингээд асуулт дууслаа. Саналаа хэлж болно. Санал хэлэх гишүүн байгаа юу. Сая асуусан, тодруулъя.

Д.Энхбат: -Тэгэхээр өмнөх сайд нар чинь Баяр Ерөнхий сайдын танхимын сайд нар байна уу одоо, шинэ Ерөнхий сайдын сайд нар байна уу. Өөрөөр хэлбэл үүрэг гүйцэтгэгч, Баяр Ерөнхий сайд огцорсоноор, шалтгаан нь хамаагүй шүү дээ, нөгөө сайд нар яагаад үүрэг гүйцэтгэгч болоогүй юм, яахав 2 намын бүлэг шийдээд улс төрийн хувьд бол бүтцийг хадгалъя, бүрэлдэхүүнийг хадгалъя, тэр бүх процедураар явж, би тэрийг 100 хувь ойлгож байна. Ганцхан одоо байгаа энэ сайд нар чинь одоо аль Засгийн газрынх нь сайд нар байнаа.

Ө.Энхтүвшин: -Их Хурлын дарга хариулах уу.

Д.Дэмбэрэл: -Энэ бол Монгол Улсын Засгийн газрын сайдууд байгаа юм. Энэ сайдууд бол ямар сайдууд вэ гэвэл Засгийн газрын хуулинд заачихсан заалт байгаа юмаа. Шинэ сайдууд орж ирж батлагдахад хуучин сайдын бүрэн эрх дуусгавар болгоно гэж. Тийм учраас одоогийн манай энэ Засгийн газрын сайдууд бол дахиад аль нэгэн шинэ сайд орж ирж батлагдтал нь тэр бүрэн эрх нь баталгаатай байж байгаа. Энэ бол хууль. Бид нар УИХ-ын ямар нэгэн тогтоолоор сайдыг түдгэлзүүлнэ, аль эсвэл үүрэг гүйцэтгэнэ гэж ингэж томилох юм бол өөрийнхөө Засгийн газарт байж байгаа хуулиас дээгүүр тогтоол гаргах ийм байдалд хүрч байгаа юм. Энэ хуулийн заалт бол бас 2008 онд орсон ийм заалт байж байгаа. Тэр заалтын тухай аваад үзэх юм бол манай Засгийн газрын сайдууд дараачийн хэн нэг сайд орж ирж батлагдах хүртэл хуулиараа бүрэн эрхээ хэрэгжүүлэх эрхтэй сайдууд. Энэ олон нийт, телевиз, мэдээллийн хэрэгсэл, зарим хуульчдын тайлбарлаад байгаа шиг ямар нэгэн баталгаагүй Засгийн газар бүрэн эрх нь доожоогүй болчихсон нэг тийм байгууллага байгаад байгаа юм шиг тайлбарлаад байгаа чинь бол хууль зүйн үндэстэй бус шүү. Засгийн газрын хуулинд заасан заалтыг сайн харах юм бол энэ сайдууд бол Их Хурлын гишүүн тэгдэг шүү дээ. Бидний бүрэн эрх, дараачийн УИХ-ын гишүүн тангаргаа өргөснөөр дуусч байдаг. Тэгвэл одоо энэ сайдууд бол шинэ сайдууд орж ирж батлагдах хүртэл бүрэн эрхтэйгээ хуульчлагдсан болохоор тэр хуулиараа явж байгаа. Сайдуудын асуудал бол жич асуудал.

Д.Энхбат: -За олон маргаан үүсгэмээргүй байна. Гэхдээ нэг асуулт тавья. Одоо Засгийн газрын хурал явагдаж байгаа өчигдөр зурагтаараа харлаа. Тэгэхээр шинэ Засгийн газрын Ерөнхий сайд, хуучин засгийн сайд нар нийлээд нэг кабинет үүсгээд, нэг шийдвэр гаргаад явах болдог юм уу. Өөрөөр хэлбэл энэ кабинетийн чинь зарчим өөрөө алдагдчихлаа шүү дээ.

Д.Дэмбэрэл: -Тэр Монгол Улсын Үндсэн хуулинд энэ Засгийн газрыг бүрдүүлэх асуудал 14 хоног үргэлжилж байдаг байхгүй юу. Тэрнээс шинэ Ерөнхий сайд батлагдангуут хажуудаа баахан сайдууд оруулж ирээд хамтад нь батлаад явах тийм боломж бол амьдрал дээр байхгүй. Ерөнхийлөгчтэйгээ зөвшилцдөг, тэгэхээр Үндсэн хуулийн хүрээнд энэ 14 хоногийн хугацаанд бол Засгийн газраа бүрдүүлэх ажил явж байгаа. Сайдууд нь бол хуулиар баталгаатай байж байхад УИХ-ын гишүүд энэ дээрээ эргэлзэх нь илүүц ээ гэж бодож байна.

Ө.Энхтүвшин: -За ингээд асуулт асууж дууслаа. Санал хэлж болно. Санал хэлэх гишүүн байна уу. Сүхбаатар гишүүн, өөр алга байна. Сүхбаатар гишүүнээр санал хэлэх гишүүнийг тасаллаа.

Ж.Сүхбаатар: -Саналаа хэлэх үү.

Ө.Энхтүвшин: -За саналаа хэлье.

Ж.Сүхбаатар: -Тэгэхээр энэ шинэ Ерөнхий сайдын оруулж ирж байгаа нь Засгийн газрын бүтцийн тухай болон Засгийн газрын бүрэлдэхүүний тухай оруулж ирж байгаа энэ УИХ-ын тогтоолын төслийг хүндэтгэж үзэж байна. Миний ойлгож байгаагаар бол энд зориуд хэлэх ёстой болов уу гэж бодож байгаа. Шинэ Ерөнхий сайд, шинэ Ерөнхий сайдаар тэргүүлсэн Засгийн газрыг эмхлэн байгуулах ажиллагаа явагдаж байгаа учраас ямар нэгэн хууль зөрчсөн зүйл Засгийн газрын бүрэн эрхтэй болоод Засгийн газрын гишүүдийн хувьд бол гарахгүй байгаа болов уу. Яагаад вэ гэхээр хуулийн хугацаанд Засгийн газар эмхлэн байгуулах ажиллагаагаа явуулж дуусгах ёстой. Тэрний эхний шатанд хийгдэж байгаа ажил бол би энэ Засгийн газрын бүтцийн тухай хууль, Засгийн газрын бүрэлдэхүүний тухай хуулиар тодорхойлдог, Засгийн газрын бүтцийн тухай хууль гэдэг бол Засгийн газрын үндсэн бүтцэд хэдэн байгууллага буюу салбар яамд ажиллахав, Засгийн газрын бүрэлдэхүүнд бол хэдэн Засгийн газрын гишүүнтэй, хэдэн орон тоотой ажиллах вэ гэдэг асуудлыг тодорхойлдог.

Тийм учраас Монгол Улсын хууль 2008 онд анх гарчихсан. Тэгээд энэ хуулийг хэвээр мөрдөж, энэ бүтэц, бүрэлдэхүүндээ ямарваа өөрчлөлт хийхгүйгээр шинэ Ерөнхий сайд бодлогоо хэрэгжүүлэх бололцоотой гэж үзэж эрх зүйн хувьд УИХ-аар баталгаажуулж байгаа, баталгаажуулахыг хүсч санал бодлоо илэрхийлж байгааг бол би хууль зөрчсөн явдал гэж үзэхгүй байгаа учраас дэмжиж байгаа юм. Гэхдээ түрүүний Дэмбэрэл даргын хэлдгээр Засгийн газрыг эмхлэн байгуулах ажиллагаа бол дараачийн хуульд заасан журмын дагуу бол үргэлжлэн явагдаж, хуулийнхаа хугацаанд явагдаж дуусах байхаа. Ингэж байж Засгийн газрын маань бүрэн эрх, үйл ажиллагаа бол Үндсэн хуульд нийцсэн үйл ажиллагаа болно гэж хувьдаа бодож байгааг бас зориуд тэмдэглэж хэлж байна.

Ө.Энхтүвшин: -За ингээд асуулт асууж дууслаа. Саналаа хэллээ. Одоо санал хураалтыг явуулна. 

Өнөөдөр Монгол Улсын Засгийн газрын бүтэц, бүрэлдэхүүний тухай УИХ-ын тогтоолын төслийг хэлэлцэх эсэхийг шийднэ. Засгийн газрын бүтэц, бүрэлдэхүүний тухай УИХ-ын тогтоолын төслийг хэлэлцэх нь зүйтэй гэж үзэж байгаа гишүүд гараа өргөнө үү. 19-18. Арван хэд гэнээ. Татгалзаж байгаа, түдгэлзэж байгаа гэсэн байгаа юм уу. Байхгүй байна. 19-19 гишүүн 100 хувийн саналаар дэмжлээ.

Ингээд өнөөдөр Төрийн байгуулалтын байнгын хорооны хурлаар хэлэлцэхээр төлөвлөсөн асуудлаа хэлэлцэж дууслаа.

Хуралдаан 15 цаг 45 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч
Д.Энэбиш

